
Leihatila - CRISTINA BERLANGA 
Etorkinak gehiegi dira? 


Gazteriaren Euskal Behatokiak lehengo astean txostena aurkeztu ondoren, hau da gehien aipatu diren datuetako bat: gero eta gazte gehiagoren ustez, etorkinak gehiegi dira, eta neurriak hartu beharko lirateke gehiago etortzea galarazteko. Gainera, 10 euskal gaztetik seik ez liekete sartzen utziko lan kontraturik ez duten atzerritarrei. 
Dena dela, datuok inor harritzea da harrigarriena; izan ere, immigrazio politika deiturikoak, politikako eta enpresa munduko eragileak, UGT eta CCOO sindikatuak eta gizarte talde eta komunikabide batzuk aipaturiko politika horietan parte hartzen dutenak ahalegindu dira immigrazio eta etorkin eredu bakarra ezartzen, bai legeetan eta bai gizartean. Eredu horren arabera, lan jakin batzuk egiten dituzte etorkinek: hemengo langileek nahi ez dituztenak, hain zuzen, lan baldintzengatik, soldatagatik eta gizartean duten prestigioagatik. Atzerritarren legeetan izaniko aldaketa guztiek, araudiek, erregularizazioak normalizazio deituko diote hurrengo aldaketa egiten dutenean; hori bai eufemismoa eta ironia! eta estatuen arteko hitzarmenek, horrek guztiak horrelako sektoreetara bultzatzen ditu etorkinak, etorkinen ezaugarri nagusietako bat baita egoera arautu gabe izatea eta lan kontraturik ez edukitzea. Eta lan kontraturik gabe, atzerritarrentzako egungo sistemaren arabera, ezin da norberaren egoera arautu eta, beraz, ezin dira eskuratu paper desiratu horiek. Argi dago merkatuari erantzuteko dagoela pentsatua sistemaren zati handi bat, lan kaskarra bai baina eskubiderik ez duen langile multzo bat behar duela, beti kanporatuko duten beldurrez egongo dena; hartara, erraza da haien protestak isilaraztea, eta, gainera, merke-merkea ateratzen zaie Estatuari eta enpresaburuei. Etortzekoak direnek, legearen arabera behintzat, etxeko lanetan, nekazaritzan edo eraikuntzan lan egiteko kontratuarekin etorri beharko dute, eta onartu beharko dute lan kontratua bukatutakoan nork bere herrira itzuli beharko duela; beraz, haiei oinarri-oinarrizko eskubideak onartuta, nahikoa da. Lehendik hemen dauden etorkinak, paperik ez izateagatik ederki zapaldurik eta eskubiderik gabe gehienak, eta etorriko direnak, legeek berek bide emanik, ez dira existitzen. Sistema hori biribiltzeko, gizartean zilegitzat jo dute eredu bihurri hori, gure ekonomia sostengatuko duen eskulan merkea izatearren. Errotzen hasia da lan merkatuan sar daitezkeen etorkinek bakarrik etorri behar dutelako diskurtso hori; horren erakusgarri asko daude, eta txostena da bat. Baina hori onartzen badugu, zilegitzat jotzen ari gara gu ondo egotearen truke beste pertsona batzuk zapaldu behar direla, eta horrek, bistan da, atzera egitea dakar gizartean eta lan munduan ederki kostata emaniko hainbat pausotan. Eta esan nahi du onartzen dugula gure gizartean pertsona guztiak ez direla kategoria berekoak, ez ditugulako eskubide berak, eta are gehiago: batzuek ez dutela ezta pertsona kategoria ere. Eta esan nahi du sistemak askatasuna eta eskubideak murriztu behar dituela, funtzionatuko badu, eta etorkinei ez ezik gizarte guztiari murriztuko dizkiola, Euskal Herrian aspalditik ikusten ari garen bezala. 

